
Äntwert vum Premierminister, vun der Justizministesch, vum Sportminister a vum Minister fir 
Famill, Solidaritéit, Zesummeliewen an Accueil op d'parlamentaresch Fro n° 1588 vum 27. 
November 2024 vun den honorabelen Deputéierten Mars di Bartolomeo an Dan Biancalana. 

Ad 1) 

D’Loterie Nationale huet eng Geneemegung fir d’Glécksspill iwwer d’”Loi modifiée du 22 mai 2009 relative 
à l’Oeuvre nationale de Secours Grande-Duchesse Charlotte et à la Loterie Nationale”. Den Artikel 9 vum 
Gesetz gesäit vir, datt d’Loterie Nationale Sportswetten iwwer hirt Distributiounsnetz oder online 
bedreiwe kann. 

“La Loterie Nationale: 

1. organise, selon des méthodes commerciales, toutes formes de loteries et de paris relatifs aux épreuves
sportives en conformité avec la législation applicable;

2. opère un réseau commercial de distribution de produits de toute forme de loteries et de paris relatifs
aux épreuves sportives, y compris par recours aux outils de la société de l'information. »

D’Gesetz vu 2009 verlaangt keng weider Autorisatioun oder Geneemegung. Et ass keen Accord vum 
Ministère néideg, wann d’Loterie Nationale nei Spiller- oder Wettaktivitéiten aféiere wëll, déi 
d’Konditioune respektéieren, wéi se am Gesetz vu 2009 festgeluecht sinn, wéi zum Beispill loteriesport.lu. 

Ad 2) an 3) 

D’Aféierung vu Loterisport.lu erlaabt et, de Spiller eng Plattform fir Sportswetten unzebidden, déi vun 
engem lokalen, legale, unerkannten a responsabele Bedreiwer geleet gëtt, a gläichzäiteg e séchert an 
zouverléissegt Spillëmfeld garantéiert.  

Fir dëst Ziel z’erreechen, huet d’Loterie Nationale verschidde Moossnamen an Initiativen ëmgesat, fir 
sécher a responsabel Wetten ze garantéieren: 

Transparenz: D’Loterie Nationale informéiert d'Spiller iwwer déi real Gewënnchancen an, ganz 
besonnesch, warnt si virun der Héicht vun der Wahrscheinlechkeet, hiert Asazgeld ze verléieren. Dës 
Informatioun gëtt zur Verfügung gestallt duerch d’Publikatioun vun Dokumenter an Notizen, déi zu all 
Moment zougänglech sinn, wéi z. B. d’Reglementer fir all Spill oder Wett, Warnungen an allgemeng 
Konditiounen, déi op de Plattformen vun der Loterie Nationale publizéiert ginn. 

Informatiounen iwwer d'Risike vun Ofhängegkeet: D'Loterie Nationale warnt d'Spiller virun den 
ekonomeschen, sozialen a psychologesche Risike, déi mat enger Spillsucht verbonne sinn. Dës Warnungen 
fënnt een an de Mentiounen um Site, an den allgemenge Konditiounen, an de Reglementer vu Spiller oder 
Wetten, souwéi op enger spezieller Säit vum Site loterie.lu. 

Responsabelt Spill „by design“: D'Risiken, déi mam responsabele Spill verbonne sinn, ginn duerch d'Loterie 
Nationale scho bei der Conceptioun vun engem neie Produit berücksichtegt an driwwer eraus fir déi ganz 
Liewensdauer. 

Zesummenaarbecht mat spezialiséierten Associatiounen: D'Loterie Nationale schafft mat zoustännegen 
Autoritéiten an Associatiounen zesummen, déi am Beräich vun der Präventioun an dem Kampf géint 
d'Spillsucht aktiv sinn. 

Asaz vu Spilllimiten: D'Loterie Nationale setzt Grenzen op d'Wetten an Asätz vun de Spiller, fir hir 
Spillpraktik an déi gesate Montanten ze limitéieren. Si encouragéiert och all Spiller, déi e Kont op hirer 
Wettplattform hunn, hir eege Limitten selwer festzeleeën. 

Staatleche Statut: D'Loterie Nationale gëtt vun der Œuvre Nationale de Secours Grande-Duchesse 
Charlotte geréiert, enger ëffentlecher Institutioun, déi ënner der Opsiicht vum Premier Minister steet. Si 
ass doduerch net dem finanziellen Drock vu privaten Aktionären ausgesat. Si huet de Monopol am Beräich 
vu Spiller a Wetten zu Lëtzebuerg (ausser dem Casino 2000). Esou huet si d'Verpflichtung, de Spiller sécher 
an ethesch Offeren unzebidden. 

Kampf géint Bedruch a Kriminalitéit: D'Loterie Nationale ass deen eenzegen legale Bedreiwer vu Spiller a 
Wetten zu Lëtzebuerg. Fir en transparent an zouverlässeg Spill- a Wettëmfeld ze garantéieren, schafft si 
mat zouverlässegen an unerkannten Partneren am Beräich vun de Glécks- a Sportwetten zesummen. 
D’Suen, déi gewonnen ginn, gi komplett u d'Spiller ausbezuelt a ginn net ongerechtfäerdegt agesammelt 
oder behalen. 

 

 

  

 Lëtzebuerg, den 2. Januar 2025. 

  

De Premierminister, 

  

(s.) Luc FRIEDEN 




